
শশা কান্ধে চন্দ্ৰক লিখিলা ভাল কৰি।

ত্ৰিদশ দেৱক তাই লিখিলে সুন্দৰী॥

যাৰ যেন ৰূপ গুণ যাৰ যেনে থান।

যি দেৱৰ যিবা আসি হোৱয় বাহন॥

ব্যক্ত কৰি চিত্ৰতে লিখিল৷ চিত্ৰলেখা।

প্ৰত্যেক কৰিয়া তাক সেহি থানে দেখা॥

ঊষাৰ আগত দেখাইলন্ত চিত্ৰলেখা।

ত্ৰিদশ দেৱক সখি ভাল মতে দেখা॥

ত্ৰিদশৰ মাজে তোৰ স্বামী আছে নাই।

স্বৰূপ কৰিয়া কহ চিত্ৰপট চাই॥

ত্ৰিদশৰ মাজে স্বামী বাঞ্ছা কৰ যাক।

তই মাত্ৰ কহ মই আনি দিওঁ তাক॥

হেন শুনি ঊষা পাছে চিত্ৰ পট চাই।

সখীক বুলিলা আত মোৰ স্বামী নাই॥

হেন শুনি চিত্ৰলেখা ঊষাৰ উত্তৰ।

পাছে লিখিলেক তাই গন্ধৰ্ব্ব কিন্নৰ॥

দেৱ ঋষি সকলক লিখিল সুন্দৰী।

ঊষাক দেখাইলা নিয়া কুভাণ্ড কুমাৰী॥

কতো বেলি ঊষা পাছে চিত্ৰপট চাই।

নশ্চয়ে বুলিলা আত মোৰ স্বামী নাই॥

	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

